
 Annotatsiya. Maqolada O‘zbekistonning asal beruvchi tabiiy florasi, tabiiy 

sharoiti, tabiati, relefi, iqlimi, dorivor o‘simliklarning hayotiy shakllari, tarqalishi,  

mintaqalar  bo‘yicha  joylashishi  va  geografik bo‘linishi haqidagi ma’lumotlar 

yoritilgan. 

 Kalit so‘zlar. Asal, o‘simlik, sharoit, tabiat, relef, iqlim, shakl.  

  

Kirish. O‘zbekiston Respublikasi shimoliy yarim sharda, Evrosiyo materigining 

o‘rtasida, Amudaryo va Sirdaryo oralig‘ida, mo’tadil va subtropik mintaqalarida, 

okeanlardan ancha uzoqda, janub va sharq tomonlaridan baland tog‘lar bilan o‘ralgan 

berk havzada joylashgan. Shuning uchun O‘zbekistonda u bilan bir xil kengliklarda 

joylashgan O‘rta dengiz bo‘yidagi subtropik sharoitga ega bo‘lgan mamlakatlardan 

katta farq qiladigan o‘ziga xos tabiiy sharoit tarkib topgan. 

 Tadqiqot ob’ekti. O‘zbekistonning asal beruvchi tabiiy florasi 

 Tadqiqot natijalari. O‘zbekiston chegaralari asosan quruqlikdan, ozgina qismi 

Amudaryo va Orol dengizi orqali o‘tadi. Uning uzunligi 5300 km dan ortiqroq bo‘lib, 

shundan 2100 km dan ko‘prog‘i Qozog‘istonga to‘g‘ri keladi. Bu chegara shimolda, 

sharqda va shimoliy-g‘arbda tekisliklar va platolar orqali, uning eng chekka janubi-

sharqiy qismi Qorjantog‘ va Ugam tizmalari orqali o‘tadi. Sharqda Qirg‘iziston bilan 

chegara esa Piskom, Chotqol tog‘ tizmalari, Farg‘ona va Oloy tog‘ tizmalarining 

etaklaridan, Tojikiston bilan esa Qurama, Turkiston, Zarafshon, Hisor tizmalari 

bo‘ylab o‘tadi. O‘zbekistonning janubiy chegarasi Amudaryo orqali o‘tib, uni 

Afg‘onistondan ajratsa, g‘arbiy va janubi-g‘arbiy chegarasi asosan tekislikdan o‘tib, 

O‘zbekistonni Turkmanistondan ajratib turadi.  O‘zbekiston chegarasining asosiy 

qismi tekisliklarga to‘g‘ri kelishi transport va iqtisodiy aloqalarni rivojlantirish uchun 

qulaylik tug‘diradi.  

 O‘zbekiston florasida turkumlar va ularning turlarini taqsimlanishini tahlil 

qilinadigan bo‘lsa, eng yirik turkumlar: Astragalus -224 tur kiradi. Cousinia (kuziniya) 

-136 tur. Calligonium (qandim) -74 tur. Allium (piyoz) -68 tur. Salsola (sho‘radoshlar) 

-49 tur. Bu turkum vakillari - o‘simlik qoplamida dominant yoki uning tuzilishida faol 

ishtirok etuvchi turlar hisoblanadi. O‘zbekiston florasida endemizm u qadar yuqori 

darajada emas - 4000 atrofidagi turlardan taxminan 390 tasi yoki 9,2% endem 

hisoblanadi. O‘rta Osiyodagi 7000 ga yaqin turlardan 3336 tur yoki 46% endem 

hisoblanadi. Endemlarning ko‘pchiligi murakkabguldoshlar (70 tur), 

soyabonguldoshlar (34 tur), labguldoshlar (35 tur) va boshqa oilalarga to‘g‘ri keladi. 

 Respublika florasini balandlik mintaqalari bo‘ylab taqsimoti quyidagicha - jami 

3737 turdan cho‘lda - 1100 ta, adirda - 1330 ta, tog‘ hududida - 1523 ta va yaylovda - 

555 tur bor. Ko‘rinib turibdiki eng ko‘p turlar tog‘ hududlarda uchraydi, eng kami 

yaylovlarda. O‘zbekistonning cho‘l hududlarida birinchi navbatda sho‘radoshlar, so‘ng 

g‘alladoshlar, murakkabguldoshlar va torondoshlar oilasi vakillari ko‘p uchraydi. 

Adirlarda dukkakdoshlar, g‘alladoshlar va soyabonguldoshlar oila vakillari ko‘proq 

uchraydi. Tog‘ hududlarida asosan murakkabguldoshlar, dukkakdoshlar, 

labguldoshlar, ra’noguldoshlar va g‘alladoshlar oilasi vakillari uchraydi. 

Yuqoridagidan ko‘rinib turibdiki floraning sistematik tarkibi va ularni tik 

mintaqalar bo‘ylab taqsimlanishi ma’lum darajada Respublika hududida iqlimni, 

geomorfologiyani va ekologik omillarning turlicha ekanligini ko‘rsatadi. O‘simlik 

qoplamini to‘liq va rang-barang bo‘lishi uchun iqlim va boshqa ekologik omillardan 

tashqari o‘simliklarning hayotiy shakllari, har bir hududning tuproq hususiyatlari, 

geomorfologiyasi kabi fitotsenozga bevosita ta’sir etuvchi va uni qanday ko‘rinishda 

ekanligini belgilovchi omillar muhim hisoblanadi. 

O‘simlik qoplamini tuzilishida mu’im ko‘rsatkich hisoblanuvchi o‘simliklarning 

hayotiy shakllari yoki bioekomorfalari haqida dunyo bo‘yicha keng tarqalgan  

Raunkier tizimi bo‘lib, unda o‘simliklar fanerofitlar (daraxtlar), xamefitlar (butalar), 

gemikriptofitlar (chala butalar), kriptofitlar (o‘t o‘simliklar) va terofitlarga (bir yillik 

o‘tlar) bo‘linadi. 

O‘zbekiston florasini bioekomorfalar bo‘yicha tahlil qiladigan bo‘lsak, quyidagi 

4 bo‘lim, 6 tip va qator guruxlarga ajraladi. Daraxt o‘simliklar - 3 tipga bo‘linadi, tip-

1 daraxtlar, tip-2 butalar, tip-3 butachalar. Chalabuta o‘simliklar 4 tipga kiradi. 

Quruqlikda o‘suvchi o‘t o‘simliklar eng katta guruh. Masalan: Birgina polikarpik o‘t 

o‘simliklar 14 guruhga ajraladi.  

Yuqorida aytganimizdek hayotiy shakllardan tashqari fitotsenozni shakllanishida 

substrat, tuproq omillari ham muhim ahamiyatga ega, ma’lumki tekislik cho‘l 

hududlarida qumlik, gipsli, sho‘r va boshqa yashash joylarini (substratini) ajratish 

mumkin. Tog‘ va adir hududlarida shimoliy va janubiy qiyaliklarni, toshliq qoyalar, 

buloq va soylarga yaqin joylardagi namliklarni ajratish mumkin. Mana shu ekologiya 

va geomorfologiya xilma-xilligi o‘simlik qoplamida fitotsenozga o‘z taosirini 

ko‘rsatadi.  

 Xulosa. Har qanday tabiiy mintaqa shuningdek balandlik mintaqalari ma’lum 

bir belgilar majmuasi (o‘simlik qoplami, zootsenoz, tuproq, iqlim va hokazolar) bilan 

bir-biridan farqlanishi kerak va alohida bir geografik terminlar bilan nomlanishi kerak. 

Alohida bir belgiga, aytaylik o‘simlik dunyosiga qarab, floristik okrug, oblast, 

geobotanik rayonlarga ajraladi. Balandlik mintaqalari bo‘yicha ajralgan cho‘l, adir, 

tog‘, yaylovlar yuqorida ko‘rsatilgan ko‘p belgilarni hisobga olgan holda ajralgan. Ular 

iqlim, tuproq, o‘simlik, hayvonot dunyosi belgilari va hokazolar. 

